
1/ Kriz ar sport !

« O, sell ouzh hemañ, pegen heñvel ouzh
Bekham eo !

- A gav dit ?… Marteze… fin , e gwir
n’anavezan ket gwall vat ar foot…hag e-barzh
ar film « Joue-la comme Bekham », ne vez ket
gwelet e benn kement-se, neuze…

- t’eus ket gwelet e benn gwech ebet ?
N’eo ket diaes, t’eus ken ‘met mont da di ar
medisin pe an troc’her blev ha sellet ouzh ar
c’hazetennoù. An deiz all e oa e boltred war
bajenn gentañ Paris-Match, sañset en dije
dilezet e wreg evit mont gant ur fulenn bennak…
Koulskoude n’eo ket divalav e wreg, met kement
a verc’hed a vez o redek war e lerc’h…

Anjela a glask mont pelloc’h.
Koulskoude he doa kavet ur plas a-zoare, nebell
ouzh al linenn-greiz, en disheol ouzhpenn, met
klevout seurt diotachoù tro-dro d’un dachenn-
foot… Re zo re ! Petra ra merc’hed ken sot e-
barzh un tournamant ken uhel a-live ? Paotreta
sed aze tout ! Evel ma reont er skolaj a-hed ar
bloaz. Nemet amañ eo ledanoc’h an dibab evel
just ! N’o deus ken ‘met mont da di an troc’her
blev da lenn o c’hazetennoù nul. Penaos
kastizañ a-raok an hañv… Penaos rouzañ e-
kreiz ar goañv… Penaos lakaat Florent Pagny
(pe Bekham) da bennfolliñ… France-Football pe
l’Equipe padal ne vezont ket kavet siwazh… pas
lec’h ma vez fichet blev ar merc’hed da
nebeutañ.

Anjela, hi, a blij dezhi bezañ fichet brav
(moutig a-walc’h eo ouzhpenn hag e komprener
splann an dra-se e-barzh selloù ar baotred). N’eo
ket ur plac’h « dambaotr » anezhi, met plijout a
ra ar foot dezhi.

Ha n’eo ket evit sellout nemetken, evit
c’hoari ivez. Neuze ne c’hell ket chom da
glevout drochoni a-seurt-se... Ha kenderc’hel a
reont ouzhpenn :

« …hemañ zo re vihan 
-  o, sell ouzh e zaoulagad c’hlas da

hennezh ! 
- Te gav dit e c’hellimp tostaat outo e fin

ar match ? 
-  klasket vo, goulenn a rin digant ma

eontr a ra war-dro an tournamant, met arabat
huñvreal ma flac’hig, ar Bekham yaouank a zo
evidon ! Bla, bla, bla…»

Ouf… Setu, pellaet ouzh ar « Paris-
Match dre-gomz », vad a ra ! Gellet he deus
Anjela en em silañ etre an arvesterien un
tammig pelloc’h war-zu kaoued ar Saozon, ha
degouezhout a ra mat a-benn ar fin peogwir
emañ dres ar Senegaliz o lakaat ar re-mañ da
gulañ tamm ha tamm en o hanterenn eus an
dachenn.

E gwir, m’he deus dibabet Anjela ar
match-se e-touez an hanter zousennad a vez
c’hoariet er c’houlz-mañ war dachennoù
« tournamant evit ar re yaouank » Lannodet,
n’eo ket tre evit gwelout hag eñ emañ ar Saozon
vihan ken barrek hag o « breudeur vras »,
c’hoarierien a-vicher o c’hlub holl-
vrudet « Arsanailh ». Kentoc’h eo evit gwelout
paotred skipailh Dakar o c’hoari.

Daou eus ar re-se a vez lojet en he zi
dibaoe daou zevezh ha betek-hen, tapet m’eo bet
hi o sikour he mamm da fardañ sandwichoù, hag
he zad da servijañ an dud en davarn, n’he deus
gwelet hini ebet eus o matchoù !

He breur gevell a zo o c’hoari eus e du
war un dachenn all (ur c’hrogad digoll, goude
bezañ bet kollet e holl vatchoù kentañ ! Ne oa
ket imoret mat dec’h da vare koan.) Ret mat eo
da unan bennak eus ar familh sellout ouzh
match Issa hag Emmanuel, mod-all petra larfent
fenoz…

Ouzhpenn eo kentoc’h plijus ar match da
welet. A-fed teknik eo barrekoc’h ar Saozon,
splann eo, met a-fed youl ha plijadur da c’hoari
eo dirollet ar Senegaliz. Bez emañ Anjela o
klask anavezout Emmanuel war an dachenn -
met bras eo homañ ha re zallus an heol - … dres
pa vez lakaet ur pal gant paotred Dakar. Fin,
n’he deus gwelet netra, met n’eo ket diaes
kompren pa weler anezho holl o redek war-zu ur
c’hoarier du-hont e penn all…

Setu, kavet Emmanuel ganti ! M’he dije
kavet anezhañ abretoc’h, he dije gwelet ar pal.
Fin, bon, lâret vo dezhañ e oa brav-tre e bal, ha
m’emañ eñ evel an holl c’hoarierien foot e
konto dek gwech fenoz, penaos en deus resevet
ar volotenn digant e gamalad, penaos en deus
gellet tremen etre daou Saoz ha trec’hiñ an
diwaller gant skoazell ar peul…



En tu all d’an dachenn emañ an diwaller
Afrikan, Issa, he eil kouviad just a-walc’h, o
lammat evel unan sod en e gaoued.

« Nag a levenez evit ur c’hoari
volotenn ! » a lârfe he mamm ma tilezfe ur
pennadig he sandwichoù evit dont da welet. Hi,
da vat, ne gompren netra er foot. Fin, kompren a
ra ar reolennoù dre vras (n’eo ket peursod
memestra) met a-enep krenn ouzh ar spered
keveziañ eo. A-du eo gant ar fed e vefe graet
matchoù memestra, met arabat pouezañ re war
an disoc’h, ha dreist-holl ne blij ket dezhi
sotoniaj lod eus ar suporterien.

Peadra zo da vezañ spontet a-wechoù,
gwir eo. Dont a ra ar soñj da Anjela eus un
emgann a oa bet d’ur sul goude lein war un
dachenn e Kemper, pa oa he zad tredeog
c’hoazh…Taolioù en doa paket o klask
dispartiañ ar c’hoarierien hag heuget oa bet da
vat. Dilezet gantañ ar perzh–se goude-se evit
mont da labourat gant ar re yaouank, klask
deskiñ dezho « an doujañs » ha reolennoù all ar
vuhez dre ar sport. Klask… Evit-se eo un
tammig en deus divizet krouiñ un tournamant
etrevroadel gant un nebeud mignoned.

Evit mamm Anjela, pezh a gont eo
kemer perzh en un eskemm sevenadurel
etrevroadel. Pik echu. Plijout a ra dezhi ober
anaoudegezh bep bloaz gant bugale disheñvel,
deskiñ diganto o mod da vevañ, reiñ an tu da lod
anezho da ankounac’haat o diaesterioù  e-pad un
nebeud devezhioù : degemeret z’eus bet bugale
eus Sarajevo pe deus Bagdad da skouer, evit
tennañ anezho eus ar brezel e-pad ur frapadig.
Met pegen diaes gwelet anezho o vont kuit e fin
an dibenn-sizhun ! Nag a boan galon a-wechoù !

Estreget ar frapadoù stard-se, gwir eo ez’
eo kentoc’h plijus, farsus a-wechoù, klevout
yezhoù dianav, klask kompren anezho, eskemm
gant un nebeud gerioù saozneg pe galleg… Bep
bloaz, kerkent ha ma vez gouiet eus peseurt bro
e teuio kouviidi ar familh, ez a Mammig da
brenañ ur geriadur evit gellout deskiñ un nebeud
gerioù en o yezh. E-mod-se o deus bet Tangi
hag Anjela un tañva eus ar rusianeg, eus an
arabeg, eus ar finneg… Goude ur pennadig e
vez ankounac’haet an darn-vrasañ siwazh.  Re
verr e vez an tournamant !

« Ma c’hellfemp mont da veajiñ ni ivez
davet an holl broioù-se… » a lavar ar vugale
alies. Met Tad ha Mamm a respont eo re ger ar
bilhiji karr-nij. Setu dre zegemer bugale all eo e
veajont…

E-keit m’emañ Anjela en he soñjoù
beajoù, eo tostaet ar Saozon ouzh kaoued
Issa…Droch e vije pakañ ur pal ken tost eus fin
ar c’hrogad. Re a blijadur a rafe d’an div sodez
all ouzhpenn. Pegeit a chom ? Pemp munut, dek
munut marteze… Klask a ra Anjela sellet ouzh
eurier e amezeg. Hag evel just, dres p’emañ he
daoulagad o kuitaat ar volotenn, e c’hoarvez un
dra bennak dirak ar pal…

Penalti ! O, nann, n’eo ket posupl ! Petra
zo c’hoarvezet ? Touchet un dorn gant ar
volotenn ? Pe ar volotenn gant un dorn? War ar
seblant n’eo ket a-du an holl arvesterien nag an
holl c’hoarierien evel just. Met, bon, evel ma
lavarfe Mammig, « an tredeog an hini eo zo
mestr! N’eus ket marv mil den.Penalti ken !»

Emañ ar « Bekham yaouank » o kemer
ar volotenn evit lakaat anezhi war ar pik
+penalti. Gwir eo eo heñvel a-walc’h ouzh ar
c’hoarier hollvrudet pa seller mat… Fin, n’eo
ket se a gont, ha n’eo ket peogwir en deus
c’hwitaet ar « Bekham gwir » ur penalti dirak
Bro-C’hall en Euro-foot… Issa n’eo ket anvet
Barthez anezhañ memestra, gant e vlev kentoc’h
rasta ouzhpenn, n’eo ket posupl kenveriañ!
Koulskoude eo ouesk mat ha bras ‘keñver e oad.
Hervez Emmanuel e vo diwaller skipailh Bro-
Senegal a-benn un nebeud bloavezhioù…

Setu sutellet en deus an tredeog. Serriñ
pe digeriñ an daoulagad ? Re ziwezhat… Harzet
eo ar volotenn. Ha kerkent taolet d’an neñvoù
keit m’emañ daoulinet ar paour kaezh tenner
yaouank o ouelañ.

Kriz eo ar sport memestra.



2/ Avi ouzh piv, avi gant piv ?

Lonket ar sivi, poent eo mont da
c’hoari ! ur mennozh mat he deus bet Mammig
fardañ krampouezh er gêr a-benn ar fin. E penn
kentañ o dije bet c’hoant ar vugale mont d’an ti-
pizza gant lod eus ar familhoù all. Met lavaret
en deus Tadig e oa gwelloc’h d’hor mignoned
tañva boued ar vro.

Ouzhpenn eo ker a-walc’h an ostaleri,
dreist-holl pa gemerer bep a zibenn-pred ! Mat
ar c’hrampouezh, saourüs ar sivi : Issa hag
Emmanuel a ra ur c’hofad, evit brasañ plijadur
Mammig. Tro o do da dañva pizza ur wech all.

« Forzh penaos n’eo ket ar pal ober avi
dezho o tiskouez omp pinvidik , dreist-holl pa
n’omp ket kement-se, a lavar Tadig da Vammig
evit klozañ ar gaoz e-keit ma z’eo diskennet an
daou gouviad da gerc’had bep a stammenn e
kambr Tangi, lec’h ma kouskont.

- Ha bremañ kit da c’hoari e-barzh ar
park en tu all d’an hent, eme Dadig.

War an dachenn-se sañset, an hini vo
savet ar greizenn sevenadurel nevez. Met
disemglev zo bet war an afer etre ar guzulerien-
kêr ha dale zo gant ar raktres. Gwell-a-se evit
bugale ar c’harter o deus kavet aze un dachenn
c’hoari a-feson.

Emañ Emmanuel hag Issa o komz eus o
c’hrogad a-enep Arsanailh adarre. A-benn ar
fin int bet trec’h 2-0 a drugarez d’un eil pal
lakaet gant unan eus o c’hamaladed just goude
ma vije bet harzet ar penalti gant Issa.
Digalonekaet-mik e oa ar Saozon vihan. Ablam
da-se moarvat zo bet pedet lod anezho da vont
da di Mc Do pe d’un ti-pizza bennak fenoz gant
o familhoù degemer.

 Warc’hoazh goude lein e vo ar
gourfenn. Met a-raok, diouzh ar mintin, e
c’hoario Dakar a-enep da Vilan. Ha ma
c’hounezont o do tu da c’hoari a-enep pe da
Amsterdam petramant d’ur skipailh
Palestinianiz-vihan bet tennet maez eus o
c’hampoù a-drugarez d’ar foot e-pad un nebeud
devezhioù. Harozed an tournamant eo ar re-se
ar bloaz-mañ, pa seller ouzh ar c’hazetennoù da
nebeutañ.

Evit poent, da betra c’hoari ma n’eo ket
foot adarre ? Evit cheñch un tammig en deus

kinniget Issa c’hoari e-kreiz an dachenn p’emañ
Anjela o tifenn. En tu all emañ Emmanuel ha
Tangi oc’h eskemm plas dalc’hmat, setu m’en
em skuizhont kalz muioc’h evel just. Plijadur zo
rak bec’h a zo.

Goude ur pennadig, echu ar skaotaj
ganto, e kinnig ar gerent mont d’ober ur
bourmenadenn betek ar stêr evit diskouez al
lec’h hag ar bagoù d’hor mignoned.

- Gant ar c’harr-tan ! eme Emmanuel
- Ket, war droad, eme Vammig.

Gwenojennoù a zo, n’eus ket plas da dremen
drezo gant an oto. N’emañ ket pell forzh penaos,
dreist-holl evit sportourien eveldoc’h !

- Warc’hoazh ez aimp d’ar gêr-vras ?
- Ne vo ket kalz amzer m’eus aon ha

forzh penaos hoc’h eus gweladennet kreiz-kêr
Kemper diriaou vintin a-raok dont betek amañ,
ket ? Pelec’h emaout o chom te, e kreiz-kêr
Dakar ?

- Ket, en ur c’harter pesketourien nebell
eus ar porzh bras. Eno e welan kamionoù alies.
Ur wech zoken oan savet e-barzh unan anezho.
Blenier karr-samm am boa c’hoant bezañ pa oan
bihan, met bremañ e karfen bezañ c’hoarier
football a-vicher kentoc’h. N’eus karr-tan ebet
gant va familh. Prometaet am eus e prenfen
unan pa vin pinvidik. Pa vin brudet a-drugarez
d’ar foot, e c’hounezin kalz a arc’hant.

Tost sirius e seblant bezañ Emmanuel
oc’h embann e huñvreoù evel ma vefent tonket
da zont da wir. Anjela a sant eo nec’het he
mamm o klevout kement-se. Met petra
respont…Droad o deus ar vugale da huñvreal
da zaouzek vloaz. Goude e vez re ziwezhat !

- Forzh penaos a-benn 30 vloaz ac’hann
ne vo ket a zour-tan ken da lakaat er c’hirri-tan,
eme Dadig hanter-farser hanter-sirius evel
kustum.

- Perak e lâroc’h an dra-se? a c’houlenn
Emmanuel hanter feuket anezhañ.

- Gwir eo siwazh. Foeltret zo bet toud an
eoul-maen a oa dindan an douar gant an
Amerikaniz hag an Europeiz en 50 vloaz
tremenet. Met arabat fallgaloniñ paotred,
michañs ac’hann da neuze e vo bet ijinet kirri o
vont gant an dour pe an heol…

- Gant an heol kentoc’h, eme Issa a oa o
selaou, prederiet un tamm anezhañ. En hor bro
vez heol tomm kasimant atav. Met dour glav ne
vez ket alies. N’eo ket evel amañ.



 - Koulskoude n’eus ket bet da glemm
dibaoe dimerc’her, eme Vammig. Gwir eo, n’eo
ket tomm kenañ, anzav a ran…

- Kirri-heol marteze vo ket diouzhtu met
panneloù da zastum energiezh an heol war an
tiez, da gaout tredan, evit bangounellaat dour er
puñsoù, se zo posupl dija, ha koulskoude ne vez
ket graet alies evit poent, a zispleg Tadig

- Ur wech am eus gwelet un dra bennak
a-seurt-se en ur gêriadenn a oamp o treuziñ gant
ar c’harr-boutin etre ma c’hêriadenn ha Dakar.
Ar blenier en deus displeget din petra e oa.

- N’out ket o chom e Dakar, Issa ? a
c’houlenn Mammig.

- Ket, va familh a zo o chom e kreisteiz
ar  Senegal,war harzoù Bro-C’hambia. Evit
c’hoari foot eo, on deuet da vevañ e Dakar, e ti
ur c’henderv da va mamm. Va zud ne oant ket re
a-du e penn-kentañ. Ar gourdoner, Etienne, a zo
deuet da gerc’hat ac’hanon war ali ur c’hamalad
dezhañ ginidig eus hor c’hêriadenn. Lavaret en
deus dezho e vijen diwaller skipailh Bro-
Senegal pa vin bras… N’ouzon ket hag eñ e vo
gwir, emezañ o c’hoarzhiñ…
Asantet o deus va zud ma lezel da vont, gant ma
c’hounezfen priz ma bod ha ma boued ma unan.
N’int ket pinvidik, c’hwi oar…

- Labourat a rankez neuze ? a c’houlenn
Tangi, mantret anezhañ.

- Ya, fin, sikour a ran kenderv ma mamm
da gas e varc’hadourezh d’ar marc’had ha da
vont da gargañ kefoù er porzh. Kizeller koad
evit an douristed eo. A-wechoù e rankan chom
da werzhañ e vaskloù gantañ. Diouzh noz e ro
din tammoù koad da gizellañ ivez. Lavarout a ra
ez on  donezonet mat evit stummañ an olifanted.
Plijus a-walc’h eo.

Kerkas e vefen gloazet ur wech e-kerzh
ur c’hrogad, ha ne c’hellfen ket ken c’hoari foot,
gwelloc’h din gouzout ober un dra bennak all.
Da nav bloaz am eus kuitaet ma familh da zont
da Zakar. Neuze n’eo ket sur e vijen barrek ken
evit labourat an douar. N’ez an eno nemet bep
c’hwec’h miz !

- Ne vank ket dit da familh ? a c’houlenn
Anjela.

- Eo, dreist-holl ma breur bihan a zo eizh
vloaz bremañ. C’hoant en deus da c’hoari foot
ivez met ma mamm ne fell ket dezhi. Neuze pa
‘z an eno ne ra nemet goulenn ganin c’hoari
gantañ ha me n’am eus ket droad d’hen ober ha
forzh penaos, n’am eus ket re c’hoant :
gwelloc’h e vefe dezhañ labourat mat er skol
evit dont da vezañ skolaer.

- Te n’ez ez ket d’ar skol ? a c’houlenn
Tangi, un tamm avi gantañ en e zaoulagad.

- A-wechoù, pad ar goañv, pa ne vez ket
re a labour nag a vatchoù. Lenn a ouezan ober
met n’on ket re varrek evit skrivañ c ‘hoazh…

Mammig a seblant bezañ nec’het da vat :

-  Ha te Emmanuel ?
- Mont a ran a-wechoù met kavout a ran

gwelloc’h mont da besketa gant va zad ha ma
breudeur vras pa ne vezan ket o c’hoari foot…

- O, sellit ouzh ar morvrini du-hont, en tu
all d’ar stêr, eme Vammig. Laboused mor int.
Ret e vo deomp kavout amzer da vont betek ar
mor ganeoc’h. Dilun vintin a-raok ma z’afec’h
kuit marteze. Ne labouran ket d’al lun…

- Poent eo mont d’ar gêr bremañ bugale,
a gendalc’h Tadig. Skuizh oc’h ha ma fell
deoc’h gounit warc’hoazh…

- C’hoari mat da nebeutañ…eme
Vammig

- Ket, ket, gounit ! gounit ! a huch ar
vugale,  dirollet anezho a-daol-trumm pa vez
kaoz eus foot en-dro.

- Gwelet vo… Kousk a reoc’h mat ho tri
e-barzh kambr Tangi ?

- Ya,ya, mat kenañ, eme Emmanuel
- Spi m’eus e kouskot abretoc’h fenoz

eget dec’h…, mod-all…, mod-all ez aio unan
ac’hanoc’h da gousket e kambr Anjela. Hi ivez a
zo gouest da gomz eus football met un tammig
furoc’h eo egedoc’h. Ne bad ket betek
hanternoz…

- Ya, peogwir emañ he c’hambr e-kichen
ho hini !

- Gouzout a ouezan, Tangi,  eo plijusoc’h
bezañ en traoñ, asambles gant da vignoned, eme
Dadig d’e dro, met fenoz n’am eus ket c’hoant
klevout cholori evel dec’h. Komprenet ? Mod-
all e eskemmi kambr gant da c’hoar…

- Aon he dije… Hec’h unan en traoñ,
kichen ar c’harrdi. Logod a zo er c’harrdi
ouzhpenn…

- Peoc’h ganit ! N’am eus ket aon rak al
logod !

- N’eus ket a logod forzh penaos, eme
Vammig, tasmantoù ne laran ket.

- Petra eo « tasmantoù » ? a c’houlenn
Issa

- Doare « speredoù », ma t’eus c’hoant,
met « speredoù » mat evel just !



3/ Ur c’hazetenner fri-furch

-  Anjela !
- Ya, tadig.
- Deus ta !

Klask a ra Anjela tostaat ouzh an davarn aon
ganti bezañ paket da labourat gant he zad. Tost
kreisteiz eo, tomm kenañ ouzhpenn ha tud ‘zo
forzh pegement o c’hortoz bezañ servijet.

- Lâr din ‘ta penaos eo bet ar c’hrogad gant
Issa hag Emmanuel !

- Dreist ! Gounezet o deus 2 da 1 a-enep da
Vilan. Koulskoude e oa kreñvoc’h an Italianiz
da va soñj. Met Issa en deus c’hoariet mat
kenañ. Harzet en deus ur penalti adarre met
n’eo ket se ar bravañ en deus graet ! Emmanuel
en deus c’hoariet mat ivez, met n’en deus lakaet
pal ebet.

- N’eo ket strikt an dra-se, met dipitet eo
moarvat ! Ale, kae buan da skoazellañ Jean-
Michel da servijañ bep a vanne d’ar
c’hoarierien. Pellgomzet en deus din war va
hezoug : tud a vank eno. Ha farsusoc’h vo
evidout eget amañ.

O, Tadig muiañ karet, kompren a ra pep tra !
Redek a ra Anjela betek penn all an dachenn.
Mont a ra hebiou d’an div blac’h « Paris-
Match ». «  Bla, bla, bla, koulskoude ne oa ket
fall an Italianiz, domaj eo o dije kollet… »

Ur benveg poltriji zo ganto hiriv ouzhpenn.
Un album emaint o soñj sevel gant ar
c’hoarierien ar muiañ sexy moarvat. Nemet o
dije c’hoant profitañ eus an abadenn-kasting
dreist-mañ evit sevel ar romant-poltriji bet
goulennet gant ar gelennerez war ar saozneg ?
Ma c’hellfent tennañ ur poltred eus ar Senegaliz
ivez… Rak gant Mammig emañ ar benveg met
n’he deus bet amzer da dennañ poltred ebet hiriv
adarre. Estreget ar re he deus tennet dec’h da
noz dirak an ti, ne vo ket kalz a dra da gas d’ar
vignoned pa vint distroet d’o bro.

- Anjela, da dad an hini eo en deus lâret dit
dont da sikour? Trugarez. Sell, distouv ar
voutailhad-mañ mar-plij. Kavout a ri ar gwer
dindan an daol e-barzh ur c’hased glas. Ma
n’eus ket a-walc’h a chug-frouezh ez in da
gerc’had boutailhadoù all. Moarvat o do
sec’hed, nemet o dije evet dour ar strinkadenn.
Paotred Dakar a chomfe eurvezhioù-pad dindan
an dour ! C’hoariet en deus mat da gamalad

bihan, peseurt anv zo gantañ dija ? An
diwaller…

- Issa
-Ya, Issa, pegen ouesk eo !

Pellaat a ra Jean-Michel evit servijañ an
Italianiz yaouank a zo en em wisket buan-tre.
Liv an dipit a zo war o dremmoù, ha chom a
reont en ur c’horn. Frealziñ anezho he dije
c’hoant d’ober Anjela. Ne blij ket dezhi gwelout
tud trist. Ar re-mañ ne vint ket kaset d’an ti-
pizza fenoz michañs. Blaz dic’hortoz o deus
ezhomm evit ankounac’haat ar c’hrogad-mañ !
Un ti-krampouezh a vo ret kavout dezho
marteze.

- Ho kamalad eo diwaller ar Senegaliz ?

Setu ur fan nevez moarvat. Alies pa vezer o
servijañ e soñj an dud e ouezer pep tra war an
aozadur, war ar skipailhoù… : « gant ar c’harr-
nij e teuont holl ? Koust a ra ker moarvat. » pe
c’hoazh «  pegoulz e teuio en-dro skipailh
Bayern Munich ? Pegen mat o doa c’hoariet
daou vloaz zo ! »

An taol-mañ avat, n’eo ket re ziaes dezhi
respont :

«  N’eo ket ma c’hamalad muioc’h eget ar
c’hoarierien all, met du-mañ emañ o lojañ.
Neuze e anavezan anezhañ gwelloc’h, sed aze
tout. 

- A, er familhoù emaint o lojañ ! N’eo ket re
ziaes kavout plas evit kement-se a vugale ?

- Lod a vez lojet e komunioù all. E Kombrid,
e Plugun, betek Penmarc’h a-wechoù.

- Ha c’hwi, pelec’h emaoc’h o chom ?
- E Lannodet. Aesoc’h eo. E karter nevez

« an Inizi Glenan » emañ an holl Senegaliz. Ur
c’harter degemerus eo. N’omp ket ken pinvidik
hag ar re a zo o chom war vord ar stêr gant
poull-neuial ha toud, met ar Senegaliz o doa
c’hoant bezañ bodet holl er memes karter rak
lod zo un tammig kollet. Ar wech kentañ dezho
mont er maez eus o bro…hag ur sapre diforc’h
a zo ! Sellit, emaint o tont, Issa, Issa, deus
amañ, ur fan am eus kavet dit! »

Issa, Emmanuel hag o mignoned eus Dakar
a zo oc’h en em gavout a-stroll. Laouen-bras int
ha sec’hed du zo ganto. Ne ra ket kalz a van
Issa gant an den. Ne ra nemet c’hoarzhin
peogwir emañ daou c’hoarier all o klask dougen
anezhañ. Kement a levenez (hag a drouz) a zo



enno ma tegouezh an div baparazi yaouank gant
o benveg evit tennañ poltred ar skipailh.
Marteze int bet degemeret fall eus tu an
Italianiz. Pe n’eo ket « fun » a-walc’h ?

-Emmanuel, Emmanuel deus ‘ta ! A-hent-all
ne vi ket war ar poltred ! a c’halv Anjela war un
ton goapaüs.

Chomet eo Emmanuel a-gostez. O komz
gant an den emañ. Gwazh a-se evitañ. Petra en
deus da gontañ dezhañ ? Hag hennezh, pebezh
fri-furch ! Ur c’hazetenner eo marteze, kentoc’h
eget ur fan. Ur bern kazetennerien a vez en
tournamant, c’hoant ganto klevout istorioù
bugale dic’hortoz, evit bouetañ o fajennoù. Tev
mat eo press-book an tournamant. Gant ur
flaper evel Emmanuel en do hemañ peadra da
skrivañ.

Dont a ra ar c’hoarier yaouank da evañ a-
benn ar fin. Trubuilhet e seblant bezañ un
tammig. Hemañ ne vez ket laouen ma ne lak ket
palioù. Ret e vo dezhañ cheñch, mod-all ne vo
ket laouen alies en e vuhez ! Setu dres pezh
emañ e c’hourdoner, Etienne, o tisplegañ
dezhañ en e vod, da lâret eo, en ur c’hoarzhin
goap, leizh e c’henou :

- T’eus ket lakaet a bal an taol-mañ met n’eo
ket kalz a dra, bez laouen ma faotr ! Gounezet
hoc’h eus. Kan, ha dañs, eveldon ! Sell ! Evit
goulenn skoazell digant an doueed da lakaat ar
volotenn e-barzh ar rouedoù bremaik  pa
c’hoariot a-enep… A-enep da biv, Jean-
Michel ?

- Amsterdam ! eme Jean-Michel, distroet en
tu-mañ eus an davarn ur wech aet kuit an
Italianiz yaouank, mouzhet anezho da vat.

- N’o deus ket gounezet ar Balestianiz ?
- Ket. Koulskoude e oa an arvesterien evito,

met n’eo ket a-walc’h. Da va soñj e oant un
tammig skuizh gant ar veaj ha gant an holl
gazetennerien dalc’hmat war o chouk ! Chomit
sioul ha dalc’hit startijenn evit ar gourfenn
bremaik. Rak diwar ar match emaon o paouez
gwelet eo awenet mat paotred an Izelvroioù.

Kit da heul an Italianiz, servijet vo deoc’h
ho pred diouzhtu. Er mod-se ho po amzer da
ziazezañ ho poued. Hag arabat ober goap outo,
mar-plij! Digalonekaet a-walc’h int dija. »

4/ Raktres ur gouel

Ne dalv ket ar boan kontañ ar gourfenn
dre ar munut. Truezus. 3 da 0 evit paotred an
Izelvroioù. Awenet mat, anat. Startijenn ganto
ouzhpenn. Seblantout a rae an Dakariz bezañ
kollet war an dachenn. Skuizh moarvat. Re dost
eus o huñvre evit gellout tizhout anezhañ. Issa
da nebeutañ a glaskas gwareziñ e rouedoù ar
gwellañ ma c’hellas… Panevetañ e vije bet kalz
gwashoc’h… Met ar re all war an dachenn…
Emmanuel da skouer…truezus, n’eus ger all
ebet !

- Mat eo ar pizza ?

Klasket he deus Mammig fardañ boued
buan hag aes oc’h ober plijadur d’an holl. Evel
just n’eo ket kerkoulz ar pizza skornet hag hini
an ostaleri,  met blaz mat zo ganto memestra.
Poazhet war an tan. Pa vez displeget da Issa hag
Emmanuel eo meuz broadel an Italianiz emaint
o tebriñ e vousc’hoarzhont un tammig.
Gwelloc’h eo soñjal e match ar mintinvezh eget
e hini an abardevezh ! Met distreiñ a ra ar
c’houmoul war an dremmoù buan a-walc’h.
Emmanuel a seblant bezañ e lec’h all da vat.
Neuze e kask Tadig cheñch kaoz un tammig :

- Goude lein am eus komzet gant ur mignon
din hag a zo soner en ur strollad. A-du e vefe da
aozañ ur fest-noz gant kamaladed dezhañ evit
gounit arc’hant da brenañ panelloù-heol evit ho
pro.

- Petra eo ur « fest-noz » ? a c’houlenn Issa
- Ur gouel hengounel eus Breizh da lakaat

an dud da zañsal. Aozet e vefe e-kerzh an hañv
evit ma vefe muioc’h a dud, ha ma vez dav e vo
aozet unan all e-kerzh an diskar-amzer evit
klokaat ar gounid. Ret e vefe gwelet gant tud eus
ho pro peseurt raktres a vije ar gwellañ.
Goulenn a rin digant ho kourdroner
warc’hoazh. Lavaret en deus din e anavez
pennoù bras e Dakar. Mod-all e sellin war
rouedad internet da gavout anv kevredigezhioù
kenskoazell.

- Bez e c’hellan leuskel deoc’h chomlec’h
penn-meur ma c’hêriadenn. Gouzout a ra lenn
ha skrivañ. D’am soñj ez eus ezhomm muioc’h a
skoazell em rannvro eget e Dakar, eme Issa. Da
skouer evit ar vilin da valañ ar mil. A-wechoù
ne vez ket arc’hant a-walc’h da baeañ dour-tan
da lakaat ar c’heflusker da dreiñ…

- Ar gwir zo ganit ma faotr, ret e vo deomp
bezañ efedus evit tizhout ar pal. Bremañ,



kemerit bep a skornenn er skornerez, er
c’harrdi, ha kit da c’hoari !

- O, ya deomp er maez ! eme Emmanuel
- C’hoari foot adarre ! Er familhoù all o

deus ar gwir da sellet ouzh ar skinwel da
nebeutañ !

- Sellet ho p’eus ouzh tresadennoù bev
bremaik a-raok koan. Krapañ er gwez a
c’helloc’h ober, pe c’hoari badminton. Daou re
valiked a zo er c’harrdi. Met d’am soñj n’eus
ken ‘met ur volotenn foot evit lakaat Emmanuel
da ankounac’haat e grogad diwezhañ…

- Ya Tangi, deomp da c’hoari war an
dachenn evel dec’h da noz, mar-plij ! a bed
Emmanuel

-  Ar foot evit pareañ eus ar foot ! Lâret am
boa deoc’h koulskoude bugale : arabat bezañ
nec’het gant an disoc’hoù, ret eo kaout plijadur,
setu toud…

Ar gwir zo gant Mammig moarvat met ne
glev ket ken ar vugale dija. O redek war zu an
diri emaint. Ur gwir dropellad. Hag ar volotenn
o skeiñ ouzh an derezioù, ouzh al leur, ouzh ar
speurenn, ouzh ar sel ! « Dre chañs n’eus ket
kalz a briaj prizius en ti-mañ » a soñj Mammig,
en ur renkañ an asiedoù er mekanig skaotañ
listri.

Dre ar prenestr e wel ur c’harr-tan o klask
ober hanter-dro dirak an ti. Unan ouzhpenn !
Poent eo d’ar maer lakaat ur banell « hent-dall »
e penn an hent rak ingal en em gav tud sac’het
er mod-se ha poan ganto en em dennañ eus an
toull-trap-se goude-se. Dreist-holl diouzh noz pa
vez leun ar straed a girri dija. Hag ar blenier da
sellet outi a-gorn.

« M’emañ o klask war lerc’h unan
bennak n’en deus ken ‘met diskenn eus e garr-
tan da c’houlenn e lec’h chom er mod-se da
sellet evel ur genaoueg ! 

- Peseurt genaoueg ?
- N’eo ket diouzhit a gomzan, rez ket bil

ma dousig !
- Ha mont a raimp betek ar stêr fenoz, Elen?

eme he gwaz
- Skuizh on, Bernez, hag ar vugale a zo

rentet ivez m’eus aon. Laosk anezho da c’hoari
foot evit ma z’afent da gousket laouen o spered
ha n’eo ket gant blaz ar c’holl en o fenn.
Deus kentoc’h da sellet ouzh ar skinwel : ur film
mat a zo war an eil chadenn gant Emmanuelle
Béart.

- A ! Diskuizhañ gant Emmanuelle Béart…
ha ganit ouzhpenn, ne c’hellan ket nac’hañ !

- Bernez, ne cheñchi ket !

5/ An disparti o tostaat.

- Sell Issa, erru eo da « fan klub » ! Arabat
dit c’hwitañ gant ar volotenn !

Goaperez eo Anjela dre natur hag o welet an
daou zen oc’h en em gavout e-barzh ode ar park
e teu soñj dezhi eus goulennoù unan anezho
goude ar match ar mintin-mañ. N’eo ket echu e
bennad gant ar c’hazetenner moarvat. Penn kalet
eo memestra. Gant ur c’hamalad eo deuet
ouzhpenn. An tenner poltriji marteze. Ket,
peogwir n’eus tamm benveg ebet gantañ.
Chomet en e garr-tan marteze evit poent.

Ha ma tennfe hi poltriji… peogwir n’eus
ket moien kontañ war Mammig. Sur n’he deus
ket tennet ouzhpenn dek poltred, padal e ya kuit
Emmanuel hag Issa warc’hoazh. Prestiñ a raio
he benveg emichañs… ma vez goulennet diganti
en un doare seven. Fin, ken sod eo he mamm
gant he benveg niverel nevez… « diwall, bresk
eo, koustet en deus ker… », penaos e oar ‘ta, pa
z’eo bet profet dezhi evit he deiz-ha-bloaz !

- Dont a ran en-dro, paotred…

Er mod-se e vo laouen Tangi, bez e c’hello
tennañ meur a wech diouzh renk gant ar
volotenn. Dreist-holl p’emañ Emmanuel o komz
gant ar gazetennerien adarre ! Klaoustre e ouie e
vijent deuet pa oa kement a c’hoant gantañ mont
er maez ! Ur pennad diwar ar skipailh senegalad
o dije prometaet dezhañ ?

- Mammig, ha gellout a ran kemer ar benveg
evit tennañ un nebeud poltriji ?

- …
- Mammig, warc’hoazh e ya kuit Issa ha…
- Ya,ya

Ya,ya…petra ? « ya, ya mont a reont kuit »,
pe « ya, ya bez e c’hellez kemer ar benveg ».
War ar seblant emañ he zud atapiet da vat gant o
film faltazi… Ur film evit ar re vras moarvat
p’emañ Emanuelle Beart gwisket skañv ennañ.
Deomp kentoc’h da gemer ar benveg. Da betra
servij d’he mamm displegañ dezhi ar mod
d’ober gantañ ma ne laosk ket anezhi da gemer



poltriji. Ha warc’hoazh da noz he dije keuz
ouzhpenn ! « a,     n’hon     eus ket tennet kalz a
boltriji… pegen sod eo ! Pezh zo, gant ar
sandwichoù, n’am eus ket bet kalz amzer… »

Sell ‘ta, pelec’h ‘mañ Issa? A… du-hont en
disheol etre ar gwez, en tu all d’ar pal, o klask
ar volotenn e touez al linad. Ken kreñv e tenn
Tangi atav. Gwelet vez n’eo ket dezhañ da vont
da gerc’hat ar volotenn bep tro ! Ret e vefe
dezhañ mont da ziwaller ur wech bennak, hag e
welfe pegen plijus eo. Bon, sellomp kentoc’h
ouzh ar benveg… Setu, lakaat war « on », sellet
e-barzh al lagadenn… A, setu Issa paket d’e dro
gant ar « fan-klub ». Un tammig torr-revr e
teuont da vezañ an daou-se. War ar seblant n’eo
ket re nec’het Tangi hag Emmanuel p’emaint o
chaokañ madigoù leiz o genou.

- Ur madig az po ? a c’houlenn Tangi lakaet
un tammig diaes o welet e c’hoar distroet ken
buan…

- Bremaik…betek-hen emaon o klask kaout
soñj en dro eus ar mod… a , setu !

- Kemeret ac’h eus benveg Mammig… !
- Ha neuze, a-du eo… ha forzh penaos te,

gwelloc’h dit serriñ da veg p’emaout o tebriñ
n’ouzon ket peseurt madig pegus gant da
sterniaj-dent nevez !

Setu penaos kaout ar peoc’h gantañ. Simpa
eo kaout ur breur, met a-wechoù…Bon, petra
‘mañ Issa oc’h ober? N’eus fin ebet ganto.
Flapiñ, flapañ …’Mañ ket o vont da gontañ e
vuhez dezho memestra…Klik, setu ur poltred
dioutañ gant an daou fan kazetenner. Er mod-se
en do soñj… Klik, unan all evit ar blijadur…
Forzh penaos ne goust netra, niverel eo. Kaset
vo dezhañ an hini gwellañ. Klik… Pegen aes
ober gant ar zoom… A dostoc’h e weler
gwelloc’h… Pebezh penn zo gantañ. Trubuilhet
e seblant bezañ an diwaller yaouank. Michañs
n’euz ket tud drouk anezho !

- Issa,  dont a rez a-benn ar fin ?

Aet eo skuizh Tangi o c’hortoz. Echu e
vadig gantañ ha mall zo warnañ c’hoari. Teurel
a ra an den brasañ ar volotenn dezhañ, evel
m’en dije c’hoant kaout ar peoc’h.

- Mont a ran da welet, eme Anjela, o koll
pasianted d’he zro…

- Ket, ket, chom amañ, mont a ran, eme
Emmanuel hag a zo o sellet pizh ouzh e gamalad
abaoe ur pennad, evel m’en dije c’hoant

kompren ar pezh emañ o respont d’an daou
gazetenner. Ha gwarizi a vije ennañ ? Un
tammig moarvat, ha c’hoant gantañ klask kaout
e lod eus ar vrud…

- …seizh, eizh, nav, dek, sell Anjela !
Bez emañTangi o klask bannikat gant ar
volotenn :

- …unnek, daouzek, triz…

Klik

- A, nann, lakaet ac’h eus ac’hanon da
c’hwitañ gant da venveg poltriji, tost tizhet an
trizekvet ganin, ar muiañ n’am eus graet
biskoazh ! Lâret am eus dit sellet, sed aze tout.
Pas tennañ poltriji ! Ken sot ha Mammig ez out
gant an tennañ poltriji ‘m’eus aon…

- Evit ober plijadur dit e oa…
-En em zigareziñ a rez pe ez an da lâr da

Vammig az p’eus kemeret he benveg…
- O, la, la… Digarez ! Setu, laouen out ?

Klask en dro, marteze e ri tregont an taol-mañ !
Ne sellan ket, ne dennan ket poltriji. Mont a ran
da welet an daou all peogwir on aet skuizh …
hag ankeniet ouzhpenn

- Ankeniet ? Perak ? a c’houlenn Tangi, leun
e c’henou a vadigoù adarre…

- N’eo ket posupl ! Sell penaos emaout o
c’hlaourenniñ ! Beurk, dre chañs n’emañ ket
Liza aze evit gwelout ac’hanout !

- Ran ket faoutre kaer me gant Liza !
- A, bon, ha perak am eus kavet ur follenn-

baper en da gambr leun a galonoù, skrivet warni
T + L = love…

- Fri-furch !  N’eo ket Liza…
- Piv eo neuze ? A, a,  kavet am eus…

Lenaig ! Evel-just, kompren a ran perak ez ez
ken alies da c’hoari e ti Glen…N’eo ket da
gamalad ac’h eus c’hoant da welet, e c’hoar an
hini eo !

Lakaat a ra distro an daou Afrikan yaouank
un termen d’ar frapad chikan ! Fin, etreze ivez
ez eus chikan war ar seblant. Ouzh ton ar
mouezhioù eo anat da nebeutañ, rak evit pezh a
sell ouzh an danvez… en o yezh e komzont.

- E peseurt yezh e komzoc’h ?
- E woulof, hor yezh deomp-ni… a respont

Emmanuel.
- Perak oc’h chomet ken pell gant an daou

all ? Kazetennerien int ?
- … ?



 Mut e chom Issa, skeud an trubuilh war e
zremm.

- Petra a felle dezho gouzout ? N’int ket
drouk da nebeutañ ? a c’houlenn Anjela, nec’het
un tamm anezhi o welet neuz he daou gamalad.

- Ket, ket…
- Rak n’eo ket mat komz gant tud dianav, ha

kazetennerien e vefent. Ha degemer madigoù
diganto ouzhpenn ! a bouez Anjela o sellet ouzh
ar sac’had madigoù emañ Emmanuel o terc’hel
en e zorn.

- Unan az’ po ? a c’houlenn Emmanuel evit
klask lakaat un termen d’ar barrad arnev.

- Mat int da nebeutañ ?
- Ya, nemet ar re ruz a zo re greñv. Arabat

kemer.
- Ro din unan glas neuze mar-plij, eme

Anjela, sioulaet anezhi un tammig. Met diwallit
memestra, m’he dije gwelet Mammig
ac’hanoc’h ho pije klevet ho pegement ! Kement
a vugale a vez skrapet, gwallet alies, ha lazhet
zoken, gant tud trelatet o spered…

N’ouzon ket penaos ‘mañ kont en ho pro,
met amañ ‘z eus peadra da vezañ spontet ! E
penn-kentañ e kave din e oa konchennoù
mammigoù aoniek… Met abaoe ma z’eus bet
adkavet korf ur plac’hig e-barzh ar Stêr-Aon
–‘kichen Kastellin, on krog da ziwall me ivez…
Morse n’ez an da bourmen ma unan ken, pe e
vije war-droad, pe war varc’h-houarn. Zoken ur
wech gant ma mignonez Kloe hor boa gwelet un
den iskiz er c’hoad war vord ar stêr…ha krog
gantañ da ziskenn e vragoù. Dre chañs e oa pell,
hag e oa ki Kloe ganeomp.

Diseblant eo an daou baotr… Ne selaont
ket. E lec’h all emañ o spered ganto.

- Goulennet hoc’h eus diganto evit peseurt
kazetenn e labouront emichañs ! Er mod-se e
c’hellimp prenañ anezhi, ha kas deoc’h…

- …Dek, unnek, daouzek, trizek, sellit !
pevarzek,

- Ur poltred Tangi ?
- Serr da veg ! … c’hwezek, seitek …aaaa
- C’hwitaet ! Met n’eo ket fall memestra, a

anzav Anjela diouzhtu evit terriñ trumm selloù
fuloret he breur. Gwir eo, he vije hi divarrek a-
grenn d’ober kement-all : ne blij ket dezhi
bannikat. Tamm ebet.

- Din, din !  eme Emmanuel
Echuiñ a reont an abardevezh gant un

abadenn vannikat, an holl o kontañ kreñv

asamblez hag o c’hoapaat evit lakaat ar
banniker da c’hwitañ. Tennañ a ra Anjela un
nebeud poltriji. Pegen aes hen ober : ar
vannikerien ne fiñvont ket kalz ! Emmanuel a zo
farsus ouzhpenn, e sac’had madigoù gantañ en
e zorn e-keit m’emañ o c’hoari, evel ma vije un
teñzor !
 « Marteze n’ez eus ket a vadigoù e Afrika » a
soñj Anjela, un tammig truez enni.

Ne vez tizhet taol dreist Tangi gant den
ebet. A- boan ma vez tizhet dek gant Issa. Met
trubuilhet e seblant bezañ hemañ muioc’h-mui.

« Kizidik eo, anat eo, ha kompren a ra eo
tost echu o beaj. Emichañs ne leñvo ket
warc’hoazh pa vo poent kimiadiñ, mod-all ne
c’hellin ket mirout ouzhin da leñvañ eus va zu »
a soñj Anjela, o santout ar from o sevel enni.

Bep bloaz e vez heñvel. Levenez o
tegemer mignoned nevez, levenez o c’hoari
ganto, ha poan galon pa teu ar c’houlz da
gimiadiñ. Met gwashoc’h c’hoazh eo ar bloaz-
mañ. Ken jentil eo Issa ! Arabat dezhi anzav an
dra-se, mod-all e vo graet goap outi gant Tangi.
Klevout a ra anezhañ dija : « a, a, amourous
eo ! » Ne gompren ket an istrogell-se e c’heller
kaout mignoned rik : ur gwir istor mignoniaj, ha
n’eo ket aferioù karantez nul. Daoust da Issa
bezañ moutig a-walc’h pa soñjer mat, gant e
vlev un tamm rasta, hag e vousc’hoarzh ael…

« Echu t’eus da vroustañ da zent,
Anjela? Hast buan, da betra servij dit en em
lakaat brav evit mont da gousket ? A, ar
merc’hed !  »
Kavout a ra da Dangi bezañ farsus anezhañ.
Met plijout a ra muioc’h da Anjela mousfent he
mamm :

- Anat eo ne c’hellez ket kompren ar vad
a ra mont da gousket, naet da zremm. Ha da
zaoulin ! Da gamaladed o deus tapet bep a
strinkadenn goude o match bremaik, met ganit
n’eus bet hini ebet dibaoe da grogad diwezhañ
derc’hent dec’h ! En dour diouzhtu va Zidane
din-me… Ha ne dalv ket ar boan dit tabutal
peogwir mod-all e walc’hin ac’hanout ma-unan.

Darbet eo bet da Anjela mougañ gant ur
barrad c’hoarzh ha setu m’eo leun ar melezour
a doaz-dent strinket !

Trist eo koulskoude pa ‘z a da lavar « noz
vat » d’ar baotred en traoñ. Emañ Emmanuel
hag Issa war o gweleoù o tabutal en o yezh



adarre. Reizh eo o dije c’hoant da gomz woulof
met torr-penn eo non pas kompren, dreist-holl
p’emaint oc’h en em chikanañ. Ablam d’ar
sac’had madigoù marteze ? Emañ ar pakad e
dorn Emmanuel adarre. Ur madig zo gant Issa
en e c’henou koulskoude. Moarvat e fellfe
dezhañ kaout ur pakad dezhañ ivez.

- Issa, rez ket bil. Prenet he deus Mammig
pakadoù madigoù hag a vo roet deoc’h
warc’hoazh vintin, a-raok ma z’afec’h kuit.

- Trugarez, Anjela. Jentil kenañ oc’h holl.
Derc’hel a rin soñj diouzoc’h a-hed ma buhez.

Setu doare komzoù hag a zo gouest da
lakaat Anjela da ouelañ. Poent dezhi mont d’he
c’hambr a-raok ma savfe an daeroù en he
daoulagad. C’hoant he dije bet kousket e kambr
ar baotred evit ur wech met nac’het he deus he
mamm ablam d’an amprouadenn vatematik he
deus da gaout antronoz. Pebezh treitourez, ar
gelennerez-se, o lakaat un amprouadenn dres
deiz goude an tournamant, p’emañ paket gantañ
an holl skolajidi a-hed an dibenn-sizhun… Unan
ouzhpenn ha ne blij ket ar foot dezhi !

6/ Steuziet !

- Anjela, Anjela ! Dihun ‘ta. Anjela.
T’eus ket gwelet ar baotred ?

- … 
- Issa hag Emmanuel…
- Pet eur eo ? Noz eo c’hoazh !
- N’emaint ket ken aze ! Dihun’ta ! 
- E kambr Tangi e oant, gouzout a

ouezez mat ! Goulenn digantañ !
- Ne deuan ket a-benn d’e zihuniñ !

Nec’het da vat e seblant bezañ he
mamm. Gant he fijama emañ c’hoazh. He blev
a-fuilh penn da benn ganti.

- Lak da zilhad ha kae buan d’ar park da
lâr da Dadig e ranker gervel ar polis. Krediñ a
rae dezhañ e oant aet da c’hoari er maez. Met
aet eo o seier ganto, hag ar volotenn a zo er
c’harrdi.

- Ha Tangi ?
- Morgousket ! Evel m’en dije lonket

louzoù. Aon a ra din. Ar medisin emaon o vont
da c’hervel !

An taol-mañ eo dihunet-mik Anjela.
Steuziet he c’hamaladed ! Ha strujet he breur
muiañ-karet ! Rak ma n’eus hemañ un nebeud
perzhioù fall evel an holl baotred, n’eo ket unan
da straniñ en e wele. Atav e vez savet an hini
kentañ, hag eñ, dihuniñ an holl diegezh gant e
dresadennoù-bev war ar skinwel…

Met n’eo ket poent randoniñ. Hep koll
amzer da lakaat he chaosonioù e tiskenn Anjela
en traoñ da welet. Gwir eo, n’eo ket ur gwall-
huñvre a zo bet graet gant he mamm. Goullo eo
ar gwele, ha n’eus den ebet war ar vatarasenn-
gampiñ kennebeut ! Taolet eo bet ar sac’h
kousket e penn-all ar gambr war ar bouestadoù
Lego. Hag en tu-se emañ Tangi, ledet war e
vatarasenn, ha digor-frank e c’henou gantañ, o
roc’hal.

- Ret eo gervel ar polis!

Setu, distro he zad, ha war a hañval en deus
komprenet e oa grevus an afer. Den ebet er
maez. Liv fall war e zremm. Penn-follet n’eo ket,
ne vez morse , met trubuilhet bras, anat eo !

- Emañ Mammig o pellgomz d’ar polis. Ha
d’ar medisin ivez, evit Tangi.

- Petra c’hoarvezh gantañ ?
- Ne zihun ket !
- Penaos ‘ta ?

Hag eñ kemer e vab dre e zivskoaz hag
hejañ anezhañ evel ma vefe ur sac’had
patatez…

- Kae da gerc’hat din ur vaneg c’hleb, mar-
plij Anjela.

- Setu, erruout a raio ar medisin hag ar polis
a-benn pemp munut. Mont a ran d’en em wiskañ
buan, a huch Vammig eus krec’h an diri. Penaos
‘mañ kont gant Tangi ?

- Ne deuan ket a-benn d’e zihuniñ, met anal
a ra, ha talmañ a ra e galon. Emaon o vont da
c’hlebiañ e zremm… Trugarez Anjela !
 Kae da lakaat da zilhad bremañ. D’am soñj,
n’eus ken ‘met se d’ober, siwazh. Yo, tap din
ma fellgomzer hezoug e-barzh godell ma
chupenn en trepas ! Emaon o vont da c’hervel
Jean-Michel evit ma teufe gant ar gourdroner
senegalad.

- Bernez, arabat touch da dra ebet, setu pezh
o deus lavaret ar bolisourien, a gendalc’h
Mammig, diskennet da deurel ur sell d’he mab.



- Ya, ya, hast buan da vont d’en em wiskañ,
Elen. Ne vint ket pell bremañ! Ne rez ket bil evit
Tangi, louzoù da gousket zo bet roet dezhañ
moarvat, met bev eo. Gervel a ran Jean-Michel.

- Tadig, kavet am eus chupenn foot Issa war
vord an hent en tu all d’ar c’harzh. Leun a zouar
eo, sell !

- Arabat oa kemer anezhañ ! Kae diouzhtu
da adlakaat anezhañ, dreist el lec’h ma t’eus
kavet anezhañ rak goude-se n’az po ket soñj
ken. Ha chom er maez da c’hortoz an archerien
evit ma ne tostfae den ebet .

- Ha ma dilhad ?
- Diwezhatoc’h !  Allo, Jean-Michel, amañ

Bernez ! Ur gudenn zo, steuziet an daou
baotr…Ya, Issa hag Emmanuel…  ya, merzet
‘m eus pa ‘z on savet, c’hoant am eus bet lavar
kenavo dezho a-raok mont da labourat… ha …
den ebet ken ! Dav dit dont…

A-boan m’he deus Anjela adlakaet ar
chupenn foot e lec’h m’he deus kavet anezhi,
war ar riblenn zouar, un tammig pelloc’h eget
ode ar c’harzh, ma klev karr ar polis oc’h en em
gavout. Tududut ! Un taol nemetken, met
trouzus mat, peadra da lakaat tout ar c’harter
da zihuniñ ma n’eo ket graet dija !

- Demat plac’hig. Petra emaout oc’h ober er
maez. Eus familh Bernez hag Elen Koum ez
out ?

- Ya, o merc’h on. Ha ma breur eo a zo bet
strujet…

Santout a ra Anjela an daeroù o tont… Ret
eo chom seder. Ur striv evit bezañ efedus! Setu,
lonket an daeroù.

- Chomet on er maez evit diwall ouzh
chupenn foot Issa… evit ma ne deufe den ebet
d’e zastum. Met…

-Peseurt chupenn ? Hini unan eus ar vugale
aet diwar wel ?

- Ya, aze…
- Petra ‘zo plac’hig ? Unan bennak a zo

deuet ?
- Ket, me m’eus e zastumet bremaik. Ne

ouien ket e oa arabat touch.  Met adlakaet am
eus anezhañ dres lec’h am boa  kavet anezhañ.

- Mat-kenañ ! Ne rez ket bil, ni zo vont da
gaozeal asambles trankilig. Kae da lakaat da
zilhad da gentañ, fresk eo an amzer, arabat dit
pakañ riv! Diskouez deomp a-raok pelec’h emañ
da dud.

- En traoñ emañ ma zad gant Tangi. E-
kichen ar c’harrdi emañ kambr va breur. Gav
deoc‘h e vo savetaet anezhañ ?

- Me n’on ket medisin ma flac’hig. Met sell,
emañ ar Samu oc’h en em gavout…

7/ Madigoù glas, madigoù ruz…

Pep tra zo aet buan-tre diwar neuze. Ar
vedisined a zo deuet e-barzh gant a-bep seurt
binvioù, hag ur gravazh. Goude ur pennadig o
deus gwiriekaet ar pezh a soñje an holl : strujet
e oa bet Tangi.

Kavet z’eus bet un nebeud madigoù
war al leur e-kichen e vatarasenn hag ar pakad
goullo dindan goubenner ar gwele, lec’h ma
kouske Emanuel. Hervez paotred ar Samu e
c’hellfe al louzoù-kousket bezañ er madigoù-
se. Evel-just en deus Tangi lonket ouzhpenn e
lod ! Pebezh beg lipous hemañ ! Kroget he
deus Anjela da ouelañ pa z’eo bet kaset he
breur d’an ospital gant ar c’harr-tan ruz. Pin
pon pin! Mammig a zo aet gantañ.

- Arabat dit bezañ ankeniet plac’hig !
Dihuniñ a raio da vreur prestig. Kousket eo
ken. Lavar deomp kentoc’h ar pezh a ouezez.
Sur on e c’hellez sikour ac’hanomp da
gompren, eme ar polisour.

- Lavaret am boa dezho chom hep komz
ouzh an daou zen ! Gav deoc’h  e c’hellont
ober drouk dezho ?
- Piv ? Peseurt « daou zen » Anjela ?

- Aotrou Koum, laoskit ac’hanomp ober ar
goulennoù mar-plij. C’hwi ho p’eus respontet
deomp bremaik, bremañ eo tro ho merc’h da
gomz. Arabat lakaat bec’h warni dreist-holl.
Keit ma n’eo ket dihunet ho mab eo hi an test
kentañ d’am soñj. Anjela, lavar deomp neuze
piv eo an daou zen-se. A-bouez e c’hell bezañ.

- Unan anezho am eus gwelet da gentañ.
En tournamant. Goude ar match Dakar-Milan.
Me gave din e oa ur fan pe ur c’hazetenner :
ne rae ken ‘met ober goulennoù.
- Digant piv ?
- Diganin ! Ha digant Emmanuel ivez…
- Peseurt goulennoù ?

- N’ouzon ket dre-just eus petra o deus
komzet gant Emmanuel. A-gostez e oant en em
lakaet evit o chuchumuchu… Ganin atav en
deus goulennet hag eñ ne oa ket re ziaes
kavout tud da lojañ kement-se a c’hoarierien.



Lavaret am eus e oant o lojañ e ti familhoù eus
ar vro. C’hoant en doa da c’houzout pelec’h e
oamp o chom ni… Ha…
- Ha respontet ac’h eus dezhañ ?

- … ya, digarezit, kavout a rae din e oa ur
c’hazetenner…C’hoant am boa e vije
embannet ur pennad diwar ma mignoned.
N’am eus ket soñjet e oa un den drouk…

- Na rez ket bil. Lavar deomp tout ar pezh
a ouezez, setu tout.

Ha setu Anjela o kontañ pep tra : an
den o tont en-dro diouzh noz, gant e gamalad,
da sellet outo o c’hoari  er park tro-kein an ti…
Ar chuchumuchu gant Emmanuel adarre, gant
Issa goude-se. Penn nec’het hemañ. Ar sac’had
madigoù…

-Ha tañvet ac’h eus eus ar madigoù-se, te
da unan ? a c’houlenn an enseller

- Ya, unan zo bet ganin…
- Ha n’ac’h eus ket bet c’hoant kousket

gantañ ?
- Ket…, fin pas diouzhtu da nebeutañ. Un

eur goude-se e oan e-barzh ma gwele, hag aze
am eus kousket, met skuizh e oan.

- Evel just… a lavar ar polisour prederiet
anezhañ da vat. Ar memes madigoù e oa ? Ne
oa ket daou bakad ?

- Ket, gav ket din. N’am eus ket gwelet da
nebeutañ.

- Iskis… Ha ne oa nemet ur seurt madig e-
barzh ar pakad ?

- Heñvel e oant tout, nemet e oa meur a liv
anezho.

- A, a ! Ha peseurt liv a oa da hini ?
- Glas. Ar re ruz a oa re greñv hervez

Emmanuel.
- Dedennus… Hag ar re all o deus debret

reoù ruz ?
- N’ouzon ket. Ar pezh a ouezan eo e oant o

tebriñ madigoù just a-raok mont da gousket.
Issa am eus gwelet anezhañ o chaokat pa ‘z on
deuet da lavar « nozvezh vat » dezho.

- Ha Emmanuel ? Ha da vreur ?
- Emmanuel n’am eus ket soñj. Va breur a

oa er sal-dour d’ar c’houlz-se. Met ne vijen ket
souezhet…

- Perak ?
- Ma c’hellan lavar un dra bennak…eme

Tadig d’ar c’houlz-se
- Ya aotrou Koum ?

- Gwir eo,  eo sod ma mab gant ar madigoù.
Ne vez ket prenet dezhañ alies ablam’ d’ar
sternaj-houarn a zo gantañ war e zent…

Met ne vijen ket souezhet en dije graet
ampled eus an degouezh evit lonkañ
ouzhpenn ur madig… Ne vez ket mignoned
o kousket er gêr alies, ha n’omp ket bet
war evezh kement-se Elen ha me, hen
anzav a ran.
- Mat, bremañ am eus ezhomm da

c’houzout daou seurt traoù : peseurt doare
paotr eo Emmanuel, ha peseurt darempredoù
en doa gant e gamalad.

- Gav deoc’h emañ Emmanuel e-barzh an
taol… ?

- N’ouzon ket c’hoazh plac’hig. Klask a
ran kompren, setu tout… Demat… Aotrou… ?

- Etienne M’bengue, gourdoner ar
skipailh…

O paouez erruout e oa Jean-Michel,
prezidant an tournamant, hag Etienne, skeud ar
strafuilh war e zremm.

- An aotrou Joseph M’Bengue a c’hello
skoazellañ ac’hanomp war ar poent-se ivez
moarvat, a gendalc’has an enseller polis . Met,
da gentañ Anjela, evit gounit amzer emaout o
vont da glask adwelet an daou zen-se en da
benn, hag e kontez din kement tra ac’h eus soñj
diwar-benn o neuz, hag all, hag all. Rak ur
redadenn eo. Pa vez skrapet bugale e ranker
chom hep koll an disterañ munutenn. Lavaret
ac’h eus din n’ac’h eus ket gwelet o c’harr-
tan. Met o fenn ac’h eus gwelet. Dav din kaout
titouroù a-walc’h da skoazellañ an holl
archerien ha polisourien a vo war o lerc’h a-
benn nebeut.

Start eo ar pezh a c’houlenn an enseller, a-
boan savet, hep bezañ bet dijunet… Empenn
Anjela n’eo ket ur benveg poltriji anezhañ !

- … benveg, benveg…, Tadig ! Pelec’h
emañ benveg poltredi Mammig ?

- E lec’h m’emañ peurliesañ, en he sac’h.
Hag he sac’h a zo aet ganti d’an ospital m’eus
aon. Forzh penaos n’he deus tennet kazimant
poltred ebet diouzh ar baotred…

- Poltriji hoc’h eus memestra ?
- Teir pe beder d’ar muiañ toud ! a anzav

Tadig d’an enklasker.
- Ket, muioc’h, me ‘m eus tennet reoù all,

ha deus an daou zen ouzhpenn ! a droc’h
Anjela fier-ruz anezhi.

- Petra ? Galvit an ospital diouzhtu ! Dav
din kaout ar benveg-se ar buanañ ar gwellañ !



Kavit din ur stal da c’hellout kas ar roll
diouzhtu…

- Digarezit, aotrou, ne dalv ket ar boan,
d’am soñj eo chomet ar benveg em
c’hambr dibaoe dec’h da noz! Ankounac’haet
am eus e rentañ da Vammig. Ha n’eus roll ebet
ennañ…

- Roll ebet ! Neuze n’eus…
- Ur benveg niverel eo ! Tadig a c’hello

diskouez deoc’h ar poltriji war an urzhiataer…
- Ha posupl e vo kas anezho dre internet da

holl boliserien hag archerien ar vro ! Pegen
dreist an teknikoù nevez memestra ! Madeg, kit
diouzhtu gant an Aotrou Koum da lakaat ar
poltriji-se war ar skramm. Emichañs e vint a
galite vat !

Ankeniet eo Anjela bremañ. Ha m’he
dije c’hwitaet war ar poltriji ! Ar wech kentañ
oa dezhi ober gant ar benveg-se hec’h unan-
penn. Hag en disheol e oa an daou zen pa oant
o komz gant Issa. Asantiñ a ra an enseller
kenderc’hel ar goazeadenn er gegin evit ma
c’hellfe Anjela dijuniñ. Kafe a vez graet evit ar
re-vras. Forzh penaos eo erru bremañ ar polis
skiantel da furchal er gambr, en trepas, el
liorzh, er straed…

Keit m’emañ Anjela o kontañ doareoù
Emmanuel hag Issa, o frapadoù tabut, hag all,
hag all, e pellgomz Mammig eus an ospital :
damzihunet eo Tangi, met n’eo ket gouest da
ober frazennoù c’hoazh !

 Hi padal he deus soñj eus ur c’harr-tan
gwenn, ur break bennak, a oa deuet da dreiñ
dirak an ti diouzh noz pa oa echu koan ganto.
An niverenn avat n’he deus ket gwelet. Deus
prenestr ar gegin hag a zo uhel a-walc’h he
deus gwelet ar c ‘harr-tan-se. Ar blenier he
deus gwelet eus krec’h ivez. Hanter voal e
glopenn, du ar blev a chom gantañ, setu toud ar
pezh he deus gwelet.

Klot a ra a-walc’h gant ar pezh a deu da
goun da Anjela. Ha gant ar pezh a vez gwelet
war ar poltriji war ar skramm, er burev. Anat
eo, n’eo ket ar re-mañ a galite gwall-zreist, met
memestra e vez gwelet mat unan deus an daou
zen, an hini a oa deuet da c’houlennata Anjela
en davarn goude ar c’hrogad, blenier ar c’harr-
tan hervez Mammig.

- Gav deoc’h int tud « pedophil » ? a
c’houlenn Anjela, a-benn ar fin. Ar soñj-se a
zo enni abaoe ken pell. Ret eo dezhi gouzout.

- Ne gav ket din. Met re abred eo d’hen
lavar. N’eo ket echu ma enklask plac’hig, eme
an enseller, ur mousc ‘hoarzh gantañ war e
vuzelloù. Kae kentoc’h da lakaat da zilhad.

- Mont a rin d’ar skol ?
- Siwazh, plac’hig, ne vo ket posupl, m’eus

aon… A, met ne seblantez ket bezañ re-zipitet !

Goapaer ! Perak e vije dipitet gant ar
c’heloù mat nemetañ eus an devezh daonet-se !
Ne vije ket bet sioul he spered evit an
amprouadenn vatematik forzh penaos !

8/ « Un degouezh c’hwitet »

Disneuziet eo Etienne. Eñ hag a vez ken
laouen peurliesañ, a zo o terc’hel e benn etre e
zaouarn bras. A-boan ma vez gwelet e
zaoulagad. N’en deus debret tamm dibaoe
bremaik ha leun eo e dasennad gafe dirazañ.
Yen moarvat. Lakaet en deus Jean-Michel un
dorn war e skoaz evit reiñ kalon dezhañ. Met
morlivet eo prezidant an tournamant eus e du.
Ar wech kentañ e c’hoarvezfe un darvoud a-
seurt-se dibaoe m’eo bet krouet tournamant ar re
yaouank. Un taol penn-bazh war e benn ! Ma
vije moien da gompren un dra bennak c’hoazh.
Met luziet eo an traoù…

- Aotrou M’Bengue, daoust hag un dra
bennak a ouezoc’h hag a c’hellfe sikour
ac’hanomp ?

- Pas kalz a dra Aotrou poliser. Ken eurüs e
oa ar vugale e ti an Aotrou hag an Itron Koum,
ha gant o bugale. Emaon me o lojañ e ti
amezeien Jean-Michel, en tu all d’ar c’harter.
Daouzek bugel all a zo deuet ganin ouzhpenn,
c’hwi oar. Ne c’hellen ket kaout ur sell war an
holl anezho… daoust dezho bezañ holl lojet er
memes karter.

- Evel just, evel just ! Ne damalan netra
deoc’h, Aotrou M’Bengue. Kudenn ebet gant ar
vugale all emichañs ?

- Ket, a respont Jean-Michel. D’an holl
familhoù-degemer am eus pellgomzet  pa oac’h
o komz gant Anjela bremaik. N’eus kudenn ebet
gant hini ebet anezho, nemet int strafuilhet holl
bremañ pa ouezont evel just.

- Hag un dra bennak ispisial a zo
c’hoarvezet war an dachenn pe en diavez e-
kerzh an tournamant ?



- Netra. Mat o deus c’hoariet zoken, a
respont

Etienne o klask sevel e benn tamm ha tamm.
- Ha gant Emmanuel, ha gant Issa?
- Evel kustum, laouen Issa dalc’hmat.

Dreist-holl p’en deus c’hoariet eus ar gwellañ
tout. Harzet meur a benalti gantañ…
Emmanuel, eñ a oa kentoc’h dipitet, evel boaz,
pa ne lak ket kalz a balioù. N’eus nemet-se a
gont evitañ. Padal en deus c’hoariet mat-tre !

- An holl vugale a zo er-mod-se, te oar, eme
Jean-Michel. Kaer az peus displegañ dezho…

- Ya met Emmanuel a zo gwashoc’h eget ar
re-all. Ar fed bezañ gant Issa marteze…

- Gwarizius e vije en e geñver ?
- Ya, un tammig. E-giz ma lavare Anjela

bremaik. Ma oa ar gazetennerien o klask
gouzout traoù diwar-benn Issa, moarvat en deus
kavet diaes. Ablam’ da-se eo chomet kement o
toullañ kaoz ganto. Evit komz eus e gamalad,
gwellañ diwaller yaouank Afrika, met ivez evit
klask dedennañ anezho diwar e benn dezhañ
moarvat.

- Gwellañ diwaller Afrika… Ha gwir eo
kement-se ?

- Anat ! Anzav a ran on fier-droch o vezañ
bet kavet anezhañ, ur wech pa oan distroet em
c’horn-bro evit gwelet va familh. Diaes eo bet
kendrec’hiñ e dud da leuskel anezhañ da vont…
Hag ar skolaer ivez, rak unan eus e skolidi
wellañ e oa. Ranket am eus prometiñ en dije
muioc’h a chañs c’hoazh da vont war-raok gant
ar studioù e Dakar… met anzav a ran ne c’hell
ket mont alies d’ar skol. Gant ar foot hag al
labour a ro e eontr dezhañ … Pa soñjan ! Va
fegement a glevin gant e familh !

 Hag eñ stouiñ e benn adarre etre e
zaouarn, o tifronkañ !

- Arabat deoc’h koll spi ! Adkavet e vint !
- A gav deoc’h ?
- Evel just. Gant ar pezh a lavaroc’h din e
soñj din ne vo ket graet drouk da Issa.
- Ha da Emmanuel ?
- N’ouzon ket, met ne gav ket din. Aotrou

Jean-Michel …
- Martinel.
- Ya, Aotrou Martinel… Bez vez klubchoù o

tont da welet en tournamant evit kavout
c’hoarierien nevez ?

- Bez zo bet er bloavezhioù kentañ… Met ur
garta hon eus sinet evit ma ne deufe ket an
tournamant da vezañ ur marc’had bras. Re
yaouank int c’hoazh ! Bez vez tournamanchoù

krennarded 16 pe 17 vloaz lec’h ma vez graet
dibaboù a-seurt-se, gouzout a ouzon… Ar sport
a-vicher d’an deiz a-hiriv, c’hwi oar…

- Dibosupl e vije e c’hoarvezfe amañ ?
- Ne c’hellan ket hen touiñ deoc’h

siwazh !
- Aotrou M’Bengue, ha bet e vefec’h bet e

darempred gant ur c’hlub bennak evit Issa pe
Emmanuel ?

-  Dres, pa oac’h o  komz eus se gant Jean-
Michel, eo deuet da goun din eus ur gourdoner
alaman, deuet da vakansiñ e Dakar warlene.
Keit ma oa e wreg o rouzañ war vord ar poull-
neuial e teue eñ da sellet ouzh an abadennoù
pleustriñ. Dedennet e oa bet gant tri c’hoarier
d’ar c’houlz-se.

- Gant Issa ?
- Ya, gantañ, gant Emmanuel, ha gant unan

all, bloaz koshoc’h, ha n’emañ ket ganeomp e
Ploveilh.

- Kinnigoù en doa graet ?
-  N’en doa ket bet amzer d’hen ober. Sklaer

oa bet an traoù ganeomp diwar ar penn-kentañ.
C’hoant hon eus da zerc’hel hor c’hoarierien.
Pa vint bras e vint dieub da zibab o buhez, met
betek-hen emañ ar girriegezh ganin, dreist-holl
evit pezh a sell ouzh bugale evel Issa, hag a zo
divroet dija en e vro. Mankout a ra e familh
dezhañ dija p’emañ e Dakar ! Petra c’hoarvezfe
gantañ e Munich ? Kollet e vije, ar paour
kaezh !

- Hag Emmanuel ? Prest e vije bet da
vont ?

- Betek ti e dud e oa bet an alaman. Met
klañv e oa ar vamm-gozh d’ar mare-se, ha
trubuilhet tout ar familh. Marv e oa a-raok ma
yafe kuit an alaman eus Dakar ha n’en doa ket
kredet mont da welet anezho en-dro da gaout o
respont. Keuz en deus dalc’het Emmanuel eus
an « degouezh c’hwitet-mañ » dibaoe.

- An alaman-se n’emañ ket war ar poltriji ho
peus gwelet war ar skramm bremaik ?

- Ket. Melegan e oa. Duard eo kentoc’h an
daou zen tennet o foltred gant Anjela.

- Peseurt anv oa gantañ ? Dalc’het az peus
soñj ?
- …Günter… N’am eus soñj nemet eus e anv

bihan. Setu tout, a anzav Etienne.
- N’eo ket fall dija ! Trugarez evit ar

poent.

D’ar mare-se e erru unan eus an
enklaskerien a oa o furchal er gambr en traoñ.
Un dra bennak a zo gantañ en e zorn :



« Kavet hon eus ur gri-gri, e-barzh un tamm
paper, dindan ar goubenner. Ur gerig
bennak a zo skrivet warnañ. D’am soñj eo
evit ar plac’hig. Te ‘ni eo Anjela, ket ?
- Eo
- Dal…

War an tamm paper eo skrivet :
« Evidout Anjela. Gant  ma vo ar voul ganit
a-drugarez d’ar gri-gri mañ. Jentil out. Da
vignon. Issa. »

Stardañ a ra Anjela an dro-vrec’h vihan ler
en he dorn, o flourañ gant he biz-meud ar
grogen vihan staget enni. Santout a ra an
dour o sevel en he daoulagad adarre. Neuze
ez a da guzhat he fenn dirak ar prenestr, keit
m’emañ an enseller o sellet pizh ouzh al
lizherig.

9/ Keuz bras

Bip ba be lou la, Bip ba be lou la..

Ur son iskiz a zo gant pellgomz an
enseller. Unan siriusoc’h a c’hellfe dibab ar
polis memestra !

« dirak an aerborzh ? goullo ? »

Diwar ar gerioù rouez distaget gant an
enseller e c’heller divinout ez eus keleier fresk
da gaout. Mut eo an holl, o klask klevout ar
vouezh a zo en tu all d’al linenn. Astennet o
fennoù gant Tadig, Jean-Michel hag Etienne
war-zu ar polisour. Ha pa bouez hemañ a-daol-
trumm war an nozellenn ruz da droc’hañ ar
bellgomzadenn, e c’hourlammont holl war un
dro.

- Adkavet o deus ar c’harr-tan.
- Goullo ?
- Ket. Ur paotr bihan a oa kousket

ennañ. Morgousket. Evel Tangi.
- Issa ?
- Emmanuel kentoc’h hervez an titouroù

roet din. Blev berr gantañ. D’am soñj o doa
traoù all d’ober eget troc’hañ e vlev da Issa. Ar
poltriji a resevimp a-benn nebeud dre Internet
evit gwiriekaat an dra-se, met d’am soñj eo
Emmanuel a zo bet adkavet.

- Pelec’h ?

- War ar parking dirak aerborzh an
Naoned. Ur bern paperioù madigoù a oa er
c’harr-tan. C’hoant o doa an daou lanfre da
gaout ar peoc’h moarvat evit derc’hel Issa hag
en em zisober deus Emmanuel.

- Met hemañ a ouie e oa arabat debriñ
madigoù ruz koulskoude…ket ? a c’houlenn
Tadig, prederiet kement anezhañ ma teu
roufennoù don war e dal.

- Ya setu ar pezh am boa komprenet
ivez…a anzav an enseller.
- Marteze o doa eskemmet ar re zrouk ar
paperioù madigoù, eme Anjela.
- Marteze plac’hig, marteze ivez e oa

noz-du c’hoazh ha n’en deus ket gwelet
Emmanuel liv ar madig a oa bet roet dezhañ.Re
a fizians gantañ !  Issa ivez a zo bet lakaet da
gousket moarvat. Amañ en ti, evel Tangi, pe
goude-se er c’harr-tan…

Pakañ a ra Etienne e benn en e zaouarn
adarre. Hag eñ leñvañ da vat an taol-mañ :

- Issa ! Petra o deus graet da Issa ? Da
belec’h int aet gantañ ? Lazhet e vin gant e
dad ! E vamm a varvo gant ar glac’har !

- Sioul, sioul… D’am soñj ne vo graet
drouk ebet da Issa ganto. Hervez polis an
Naoned, n’o deus ket kemeret ar c’harr-nij.
Eskemm karr-tan o dije graet kentoc’h. Kaset eo
bet ar c’heloù d’an holl boliserien war an
heñtoù. D’ar re a zo war an harzoù ivez. Ur
gwir roued a zo bet sterniet ganeomp. Emichañs
e kouezint e-barzh ! Anjela, mar-plij, te t’eus
komzet gant unan eus an daou zen-se. Daoust ha
soñj az teus eus e bouez-mouezh ? Kentoc’h
alaman pe deus Europa an hanternoz e vije ? Pe
eus broioù ar c’hreisteiz… ?

- …
- Klask klevout e vouezh en-dro en da

benn…Henchañ a rafe ac’hanomp evit an
enklask.

Aes eo da lârout… Kaout soñj eus ur
vouezh ! Pa oa paket hi o servijañ evajoù  da
gement a dud, eus broioù a-bep-seurt, gant
yezhoù ken disheñvel… He fenn n’eo ket ur
benveg enrollañ  ! Ne blij ket da Anjela chom
bout evel-se p’emañ he c’hamalad Issa un tu
bennak war an hent, morgousket en ur c’harr-
tan. Staget e izili ha mouchet e c’henou hag e
zaoulagad ouzhpenn marteze. Lakaet er c’houfr
a-dreñv moarvat. Pebezh gwall-huñvre !



Kregiñ a ra Anjela da ouelañ didrouz. Re
fromus eo. Re a girriegezh war he chouk. An
enseller n’eo ket sod anezhañ. Re a vec’h en
deus lakaet war ar plac’hig, anat eo. Kompren a
ra eo gwelloc’h laoskel anezhi trankil e-pad ur
pennadig.

- Rez ket bil Anjela. Kavet vo Issa yac’h
ha dibistig, hen touiñ a ran. Dija az teus
sikouret ac’hanomp kalz. Pa zihuno Emmanuel
e ouezimp muioc’h diouzhtu. Arabat dit en em
chalañ betek re.

Amzer da Anjela kemer ur strinkadenn
evit sioulaat e tegouezh keloù eus an Naoned : o
tihuniñ emañ Emmanuel. N’en deus ket debret
kement a vadigoù ha Tangi rak buan a-walc’h
eo gouest da gomz. Hervez ar polisour a zo oc’h
atersiñ anezhañ en ospital Naoned eo mantret
gant ar pezh a zo c’hoarvezet gant e gamalad.
Komprenet en deus eo hanter gablus. Keuz bras
ha mezh a zo gantañ. Spontet eo o soñjal e
c’hellfe mont d’an toullbac’h. Ken spontet ha ne
deu ket a-benn da gomz da vat gant enseller
polis an Naoned.

Kinnig a ra neuze enseller Kemper da
Anjela gervel Emmanuel evit ma adpakfe
fiziañs hag evit ma klaskfe en e eñvor kement
tra a c’hellfe sikour anezho  da adkavout roud
Issa.

- Mont a ra Emmanuel, t’eus ket poan
benn gant al louzoù ?

Fromet ha strafuilhet eo Anjela pa glev
mouezh Emmanuel en tu all d’al linenn o
respont d’he goulenn goude ur pennadig
dilavar :

- Te oar Anjela, n’am boa ket c’hoant
d’ober drouk da Issa… C’hoant am boa e teufe
da c’hoari e Europa. Frapadig tav adarre.
Skipailhoù gwelloc’h a zo amañ eget en Afrika.
Brudet e vije bet ha goude en dije gellet bezañ
diwaller hor skipailh broadel. Koll e amzer a ra
e Dakar !

- Met n’en doa ket c’hoant eñ?
- Cheñch ali a rae alies. Pa z’eo deuet

kamalad Günter da…
- Kamalad Günter !
A-unvouezh o deus huchet Etienne,

Jean-Michel ha Tadig a zo o selaou an diviz a-
drugarez d’an uhelgomzer asambles gant an

enseller. Hemañ a ra sin da Anjela da
genderc’hel :

- Ya Emmanuel, pa oa deuet kamalad
Günter…
- Fiziañs am boa Anjela. Ken jentil e oa

Günter pa oa deuet da Zakar. Antonio zo
kamalad dezhañ. Lavaret en deus din e oa deuet
peogwir ne c’helle ket dont Günter. Plas en deus
dalc’het hemañ evit Issa en ur greizenn-
stummañ…

- E pelec’h ? a c’houlenn an enseller e
skouarn-gleiz Anjela
- E pelec’h ? a azlavar Anjela
- N’en deus ket lâret din. Lâret en deus e

welfemp pa vijemp erru eno.
- Te oa sañset mont er greizenn-se ivez ?

Aze e pad pell ar pennad dilavar. Anat eo
e kav diaes Emmanuel anzav eo diwar e
huñvreoù dezhañ ez eo diwanet an afer trist-se.

- Issa n’en doa ket c’hoant mont e-unan-
penn. Re bell eus e familh, eus e vro… A-
viskoazh eo bet kizidig, kompren a rez ? Neuze
am eus lavaret da Antonio e c’hellfen mont
ganto ivez. Ne c’hoarian ket ken fall a-se
memestra…

Huanadiñ kreñv a ra Etienne e-kichen
Anjela. An enseller a c’houlenn digantañ tevel o
lakaat e viz-yod dirak e vuzelloù.

- Hag a-du e oant da gemer ac’hanout ?
- Ranket am eus kendrec’hiñ anezho. Met

ken pennek ma oa Issa, ma n’o doa diskoulm all
ebet !

- Te az teus roet madigoù louzaouet da
Dangi ?

Pennadig tav adarre

- Digarez Anjela. Lavaret o doa din ne
oant ket kreñv tamm ebet… Met ar polisour en
deus lâret din ne oa ket dihun c’hoazh da
vreur…

- Eo ! Dihuniñ a ra tamm ha tamm,
arabat dit ober biloù, met m’eus aon en deus
debret re eus ar madigoù-se, beg lipous ma z
eo ! Ha da Issa az teus roet ivez.

- Ya, n’am boa ket c’hoant er penn
kentañ, met eñ eo en doa c’hoant tañva eus ar
re-ruz da vat! Neuze pa m’eus gwelet e oa o
ouelañ hag o skrivañ en deñvalijenn am eus
soñjet e oa gwelloc’h reiñ ur madig dezhañ evit



ma rofe peoc’h. Ouzhpenn am eus soñjet e vefe
aesoc’h kas anezhañ ganeomp, kerkas ma
cheñchfe ali adarre !

- Ha te, perak out manet kousket ?
Debret az teus eus outo ?

- Moarvat. Touellet on bet ganto. Reoù
melen a oa koulskoude, sur on. Re ruz ne oant
ket. Ha n’am eus debret nemet unan ! Met pemp
munut goude am eus santet ma fenn o kouezhañ.
Ha goude, netra ken betek ar parking. N’o doa
ket c’hoant degas ac’hanon ganto a gav dit ?

- Betek ar parking ? An enseller en deus
kemeret ar benveg digant Anjela a daol-trumm.
Demat Emmanuel, Paol eo va anv. O klask
adkavout Issa emaomp. Mar-plij respont din, a-
bouez eo!

O klevet e chom mud he c’hamalad
adarre e tost Anjela he genou eus ar benveg
astennet gant ar polisour :

- Ya, ya, Emmanuel, jentil eo an enseller,
ne vo ket graet drouk dit. Respont dezhañ mar-
plij. Evit Issa, mar- plij.

- Emmanuel, lâr din : Ha dihun e oas pa
z oc’h en em gavet war ar parking ?

- Hanter. Da lâret eo am eus kroget da
zihuniñ pa o deus stlejet Issa er maez eus ar
c’harr-tan. Hanter zihun e oa eñ ivez setu ma
kroge da zispac’hañ. Ouzhpenn ‘z eus bet ur
c’harr-nij o tipradañ, neuze on bet dihunet da
vat gant an trouz. Met ne oan ket gouest da
fiñval, na da gomz, just da zigeriñ va
daoulagad.

- Ha gwelet az teus an doare karr-tan a
oa ganto da vont kuit gant Issa ?

- Klasket am eus treiñ va fenn da welet,
met war evezh e oant. Unan anezho en deus
gwelet am boa fiñvet, neuze en deus lavaret
d’egile reiñ din louzoù adarre. Setu ar pezh en
deus graet hennezh da nebeutañ rak ne
gomprenen ket ar pezh a lârent. Met an taol-
mañ eo louzoù dourennek en deus silet dre heg
etre ma muzelloù ! Graet am eus van da vezañ
kousket. Aon am boa e rafe drouk din.

- Amzer az teus bet da welout ar c’harr-
tan memestra ?

- Un tammig. Unan bras e oa. Uhel.
Gant dorioù riklus.

- Peseurt liv ?
- Noz a oa hag ar gouloù war ar parking

a zo orañjez… Me gav din e oa glas pe gwer
sklaer a-walc’h.

- Lâret teus bremaig e komzent ur yezh
dianav dit. Peseurt mod e oa ?

- … ?

Aze eo Jean-Michel a c’houlenn kaout ar
benveg :

- Demat, Emmanuel. Amañ Jean-Michel,
kamalad Bernez, soñj teus ? Bon, selaou mat
emaon o vont da gomz e meur a yezh disheñvel.
Lavarout a ri din pa gavi eo ar yezh vat. A-du ?

- A-du.

Ha setu Jean-Michel o komz alamaneg
da gentañ. E-pad ur pennad mat betek ma lârfe
Emmanuel n’eo ket ar yezh-se en deus klevet
gant an daou lanfre. Goude-se e krog gant ar
saozneg, hep krediñ re met kerkas…

E spagnoleg bremañ. Penaos ’ta e c’hell
cheñch yezh ken aes ha tra ? Ha gant ar pouez-
mouezh ouzhpenn ! Souezhus eo, gwir eo, ha
sebezet da vat eo an enseller o selaou anezhañ.
Evit Anjela hag he zad, n’eo ket ken iskiz a-se :
Prezidant an tournamant eo Jean-Michel abaoe
pell ha bep bloaz e tesk ur yezh nevez evit pediñ
skipailhoù a-bep seurt bro ha gellout eskemm
gant ar c’houvidi  en un doare efedus.

Setu eñ bremañ o komz italianeg, ha
goude ur pennadig e vez klevet Emmanuel en tu
all d’al linenn :

- Peseurt yezh eo se ?
- Italianeg.
- Me gav din eo ar yezh-se am eus klevet.
- Sebezus ! eme an enseller. Dav vo din

mont d’ar skol-veur en-dro !
- Pe beajiñ eveldon, pe dont da

skoazellañ ac’hanomp e-pad an tournamant ! a
gendalc’h Jean-Michel o c’hoarzhin.

- Gant anv an den, « Antonio » e oa
moien da zivinout tamm pe damm, met bremañ
hon eus un abeg ouzhpenn da vezañ war evezh
war an heñchoù a gas da Vro-Italia. Betek-hen e
klaskemp kentoc’h eus tu Bro-Alamagn, hen
anzav a ran…

Hag an enseller da glozañ :

Trugarez Emmanuel, dont a rimp da
gerc’had ac’hanout prestig. Ma teu dit
resisadurioù all en da eñvor, goulenn gervel
ac’hanon. Met, dija am eus peadra da
ditouriñ holl bolisourien Bro-C’hall hag
Europa a zo war roudoù Issa.»



10/ Ur paotr pennek

« Ar c’harr-nij niverenn B253641 o tont eus
Lyon a zo vont da zouarañ. »

Mouezh flour ar plac’h en uhelgomzer a
sach Anjela maez eus he soñjoù. Mall a zo
warni adkavout Issa. Rak kaer en deus bet Paol,
enseller polis Kemper, lavar dezhi e oa bet
adkavet he c’hamalad dec’h goude lein war ur
parking eus ar gourhent Lyon-Turin, just a-raok
riboull Frejus, keit ma n’he do ket gwelet
anezhañ, ne vo ket sioulaet he spered.

En he c’hichen war azezennoù plastik ar
sal c’hortoz emañ Emmanuel. N’en deus ket
komzet kalz dibaoe m’o deus adpaket  anezhañ
en Naoned ar mintin-mañ. Amzer en deus bet da
gaout keuz dibaoe dec’h vintin koulskoude, met
bremañ eo evel m’en dije aon da adkavout Issa.
Aon e vije mouzhet e gamalad outañ moarvat.

Koulskoude en deus chañs rak n’eo ket
bet drouk Etienne gantañ. A-boan m’eo bet
gourdrouzet e-pad pemp munut a-raok kuitaat
an Naoned. Gwir eo ne oa ket kalz amzer da goll
rak da greisteiz rik o doa da vezañ e Pariz, evit
degemer Issa. Gwir eo ivez e oa skuizh-divi ar
paour kaezh gourdoner senegalad. Kement a
darvoudoù enkrezus ha kement a geleier
frealzus dindan un devezh ken ! Ha sevel da
beder eur ouzhpenn, evit kuitaat Kemper.
Gwell-a-se eo bras ha didrouz karr-tan Jean-
Michel : kousket o deus Etienne hag Anjela
betek an Naoned.

- Deomp d’ar sal F. Eno e vo degemeret
malizennoù karr-nij Lyon, eme Jean-Michel,
goude bezañ bet o sellout ouzh ur skramm-
titouriñ.

Tadig hag eñ o deus displeget da Etienne
ne dalveze ket ar boan krozal re Emmanuel.
Kastizet a-walc’h eo bet gant ar pezh a zo
c’hoarvezet. Ur gentel eus ar re grisañ ! Ha setu
ma lak ar gourdoner e zorn bras war skoaz ar
paotr bihan evit mont betek ar sal-degemer.
« Emichañs e vo ken aes bezañ pardonet gant
Issa », a soñj Emmanuel ankeniet anezhañ.

Emañ ar malizennoù o tegouezhout war
an dasparzher-ruilh. Stardañ a ra Anjela ar gri-
gri en he dorn evel m’he deus graet er c’harr-tan
a-hed ar veaj. Kalz a veajourien a zo erru dija
hag e weler anezho o vriata tud o familh pe o
mignoned. Pelec’h emañ Issa ? O c’hortoz e

sac’h emañ Emmanuel. Er mod-mañ ne sell ket
eus an tu all, lec’h m’en deus e gamalad da
zegouezhout.

Etienne an hini eo a wel ar c’hoarier
yaouank an hini kentañ. Emañ gant un den,
enseller polis Lyon sur-a-walc’h. Diouzhtu pa
wel e gourdoner e red Issa davetañ :

« Etienne, Etienne !
- Issa, Issa, trugarez, trugarez, bev out,

yac’h out !
Goude-se e tro Issa eus tu Anjela.

Fromet bras int o daou pa bokont an eil d’egile.
Kement ma ne deu ket a-benn Anjela da
drugarekaat anezhañ evit ar gri-gri. Pokañ a ra
ivez an diwaller yaouank da Vernez, ha stardañ
e zorn da Jean-Michel.

Chomet eo Emmanuel un dek metrad
bennak pelloc’h, oc’h ober van klask ar sac’h e-
touez ar c’hantadoù a zo oc’h en em gavout.

- Emmanuel ! Amañ emaon ! eme Issa o
tostaat outañ.

Ret mat eo d’e gamalad treiñ e benn, ha
setu eñ o kregiñ da ouelañ druz. Kemer a ra Issa
anezhañ en e zivrec’h hag e stard anezhañ,
kement ha ma c’hell. Met seul kreñvoc’h ma
stard, seul vuioc’h e ouel Emmanuel. Netra
d’ober evit herzel an daeroù. Daeroù keuz,
daeroù mezh, daeroù divec’h, ha daeroù levenez
mesk ha mesk. O welet anezho e krog Etienne
hag Anjela da ouelañ d’o zro. Neuze, evit lakaat
un termen d’an abadenn fromus-se e c’halv
Tadig :

- Kavet am eus ar sac’h !
- Ha ma z’afemp da zebriñ ? a ginnig

Jean-Michel. Da ziv eur hanter emañ karr-nij
Dakar ha kreisteiz hanter eo dija ! Bugale all ar
skipailh ne vint ket pell oc’h en em gavout. Da 6
eur o deus kuitaet Kemper.

- Un ti-pizza a zo du-hont. Mat eo d’an
holl ?
N’oc’h ket broc’het ouzh an Italianiz ken ? eme
Tadig, o klask farsal evel kustum.

- N’o deus ket da vezañ broc’het ouzh
Italia, eme an enseller. Rak estreget an hini
anvet Antonio, n’eus Italian ebet e-barzh an
afer. Egile, an hini en deus sikouret anezhañ a
zo Kroat rak e Kroasia emañ ar greizenn m’o
doa c’hoant degas Issa enni. Ur greizenn
etrevroadel e gwir.

Galvet on bet e-pad ar veaj ha
pellgomzet am eus da Lyon en-dro pa z’on



diskennet eus ar c’harr-nij : gant ar pezh a zo
bet anzavet gant an daou skraper hon eus gellet
kavout ar greizenn-se e oamp o klask dibaoe
meur a viz. Rak Issa n’eo ket ar bugel kentañ o
vezañ skrapet evel-se. Un alaman a ra war-dro
ar rouedad-se, Günter Schmidt e anv. Emichañs
e c’hellimp lakaat hor c’hrabanoù warnañ buan
a-walc’h.

- Pizza evit an holl neuze ?
- Ya, ya eme Emmanuel gwelloc’h e stad

gantañ daoust m’emañ  o tifronkañ c’hoazh.
- N’eus ket un ti-krampouezh kentoc’h ?

a c’houlenn Issa

Tarzañ a ra an holl gant ar c’hoarzh. Vad
a ra ! Goude kement a from !

- M’eus aon ne vo ket posupl debriñ
krampouezh amañ en aerborzh. Met kaset vo
deoc’h pa ‘z aimp da welet ac’hanoc’h e Dakar,
eme Tadig o vousc’hoarzhin.

- Gwir eo Tadig ? Mont a raimp da Vro-
Senegal ?

- Klasket vo esperniañ arc’hant. Petra
soñjez ?

- O ma zadig karet !
- Gwir eo, ret vo deoc’h dont da welet

pelec’h e vo staliet ar panelloù-heol, a
gendalc’h Issa.

- Te zo paotr pennek ac’hanout ! eme
Tadig. Met plijout a ra din an dud pennek.

« Din me ivez e plijont » a soñj Anjela o
stardañ he gri-gri en he dorn, keit m’emañ an
holl oc’h azezañ ouzh taol.


